ՀԻՄՆԱՎՈՐՈՒՄ
«Հայաստանի Հանրապետության կրթության և գիտության նախարարի 2010 թվականի հոկտեմբերի 14-ի N 1507-Ն
հրամանում փոփոխություն կատարելու մասին» Հայաստանի Հանրապետության կրթության, գիտության, մշակույթի և սպորտի նախարարի հրամանի նախագծի

1.   Միջոցառման իրականացման անհրաժեշտությունը և նպատակը.
Միջոցառման իրականացման անհրաժեշտությունը պայմանավորված է ՀՀ Ազգային ժողովի կողմից 2025 թվականի հոկտեմբերի 24-ին ընդունված ««Հանրակրթության մասին» օրենքում փոփոխություններ և լրացումներ կատարելու մասին» ՀՕ-356 օրենքի ուժի մեջ մտնելու արդյունքում սույն ենթաօրենսդրական իրավական ակտում կրթության պետական կառավարման լիազոր մարմնին վերաբերող դրույթներն ընդունված փոփոխություններով սահմանված նոր կարգավորումներին համապատասխանեցնելու պահանջով։
   Միջոցառման իրականացումը պայմանավորված է նաև դրսեկության ձևով (էքստեռն) փոխադրական և ավարտական քննությունների կազմակերպման գործող կարգավորումների արդիականացման անհրաժեշտությամբ։ Կրթության ոլորտում վերջին տարիներին իրականացված բարեփոխումները, մասնավորապես՝ նոր չափորոշիչների և գնահատման համակարգի ներդրումը, ինչպես նաև պետական կառավարման թվայնացման քաղաքականությունը, առաջացրել են գործող կարգի վերանայման և կատարելագործման պահանջ։ Միաժամանակ անհրաժեշտ է ապահովել էքստեռն կրթության գործընթացների առավել արդյունավետ կազմակերպում, վարչարարության պարզեցում և շահառուների համար ծառայությունների մատչելիության բարձրացում։
   Նախագծի նպատակը էքստեռն քննությունների կազմակերպման գործընթացների բարելավումն է՝ դրանց թվայնացման, ընթացակարգերի հստակեցման և ժամանակակից կրթական պահանջներին համապատասխանեցման միջոցով։ Նախատեսվում է նաև ապահովել իրավասությունների հստակ բաշխում, բարձրացնել գործընթացների թափանցիկությունը և կանխատեսելիությունը, ինչպես նաև ընդլայնել տարբեր շահառու խմբերի մասնակցության հնարավորությունները։



2. Կարգավորման ընթացիկ իրավիճակը և առկա խնդիրները, առաջարկվող լուծումներ.
2026 թվականի հունվար ամսվա դրությամբ Հայաստանի Հանրապետությունում հանրակրթական ուսումնական հաստատությունները գործում են տարբեր մարմինների ենթակայությամբ։
2026 թվականի սեպտեմբերի 1-ից՝ ՀՀ մարզպետարանների աշխատակազմերի ենթակայությամբ գործող, իսկ 2027 թվականի սեպտեմբերի 1-ից՝ Երևանի քաղաքապետարանի ենթակայությամբ գործող հանրակրթական ուսումնական հաստատությունները պետք է փոխանցվեն ՀՀ կրթության, գիտության, մշակույթի և սպորտի նախարարության ենթակայությանը։
[bookmark: _Hlk219415535]ՀՀ ազգային ժողովի կողմից 2025 թվականի հոկտեմբերի 24-ին ընդունված և նոյեմբերի 29-ին հրապարակված ««Հանրակրթության մասին» օրենքում փոփոխություններ և լրացումներ կատարելու մասին» ՀՕ-356 օրենքի ուժի մեջ մտնելով՝ առաջացել է անհրաժեշտություն համապատասխան փոփոխություններ կատարել տվյալ ենթաօրենսդրական իրավական ակտում՝ այն գործող իրավական կարգավորումներին համադրելու նպատակով։
   Գործող կարգավորումները, թեև բազմիցս փոփոխվել են, ամբողջությամբ չեն ապահովում էքստեռն քննությունների կազմակերպման գործընթացների արդյունավետ և միասնական իրականացումը։ Գործող համակարգում լիարժեք չի ներդրված թվայնացված կառավարումը:   Առկա են նաև գործառույթների ոչ հստակ տարանջատումներ կրթության կառավարման տարբեր մակարդակների միջև, ինչը որոշ դեպքերում հանգեցնում է իրավասությունների կրկնության կամ անորոշության։
   Բացի այդ, գործող կարգավորումները ամբողջությամբ չեն արտացոլում նոր գնահատման համակարգի պահանջները և չեն ապահովում դրանց ամբողջական կիրառումը էքստեռն գործընթացներում։ Միաժամանակ առկա են բացեր որոշ շահառու խմբերի մասնակցության կարգավորման մեջ, մասնավորապես՝ օտարերկրյա քաղաքացիների, ժամկետային զինվորական ծառայություն անցնող անձանց և կրթության առանձնահատուկ պայմանների կարիք ունեցող անձանց համար։ Գոյություն ունեն նաև որոշակի անորոշություններ քննությունների կազմակերպման ընթացակարգերի, դիմումների ներկայացման և փաստաթղթերի կառավարման հետ կապված, ինչը կարող է հանգեցնել տարընկալումների։
   Նախագծով առաջարկվում է ներդնել էքստեռն քննությունների կազմակերպման գործընթացների ամբողջական թվայնացում՝ դիմումների ներկայացումն ու փաստաթղթաշրջանառությունն իրականացնելով «Կրթության կառավարման տեղեկատվական համակարգի» միջոցով։ Միաժամանակ նախատեսվում է հստակեցնել և վերանայել լիազոր մարմինների և նախարարության գործառույթները՝ որոշ գործընթացներում ապահովելով լիազորությունների կենտրոնացում և պատասխանատվության հստակեցում։
   Առաջարկվում է նաև համապատասխանեցնել էքստեռն փոխադրական քննություններին մասնակցելու չափորոշիչները գործող գնահատման համակարգին, հստակ սահմանել պարտադիր և ընտրովի քննությունների ցանկերը, ինչպես նաև ամրագրել քննությունների անցկացման լեզվական պահանջները։ Նախագծով կարգավորվում են օտարերկրյա քաղաքացիների մասնակցության պայմանները, ինչպես նաև սահմանվում է ժամկետային զինվորական ծառայություն անցնող անձանց մասնակցության ընթացակարգը։ Բացի այդ, հստակեցվում են կրթության առանձնահատուկ պայմանների կարիք ունեցող անձանց մասնակցության առանձնահատկությունները։
   Նախատեսվում է նաև կարգավորել փաստաթղթերի ներկայացման, պահպանման և փոխանցման ընթացակարգերը, ինչպես նաև վերանայել քննությունների կազմակերպման ժամկետներն ու ընթացակարգերը՝ ապահովելով դրանց հստակ և միասնական կիրառում։

3.Միջոցառման իրականացումից ակնկալվող արդյունքը. 
Սույն փոփոխությունները հնարավորություն կտան ապահովել միօրինակությունն ու նորմատիվ ակտերի միջև համակարգային համապատասխանությունը: 
   Նախագծի ընդունման արդյունքում ակնկալվում է էքստեռն կրթության գործընթացների արդյունավետության բարձրացում և վարչարարական բեռի նվազեցում։ Թվայնացված կառավարման ներդրումը կնպաստի գործընթացների արագացմանը, թափանցիկության բարձրացմանը և շահառուների համար ծառայությունների մատչելիության ընդլայնմանը։ Միաժամանակ կբարձրանա իրավական կարգավորումների հստակությունը, ինչը կապահովի դրանց միասնական կիրառումը բոլոր հաստատություններում։
   Ակնկալվում է նաև, որ տարբեր շահառու խմբերի համար կստեղծվեն ավելի հստակ և հասանելի պայմաններ էքստեռն քննություններին մասնակցելու համար, իսկ կրթության համակարգում իրականացվող բարեփոխումները կարտացոլվեն նաև այս գործընթացներում՝ ապահովելով դրանց համահունչ զարգացումը կրթական ընդհանուր քաղաքականությանը։
 
Իրավական ակտի մշակման գործընթացում ներգրավված մարմիններ՝ 
ՀՀ կրթության, գիտության, մշակույթի և սպորտի նախարարություն:

   «Հայաստանի Հանրապետության կրթության և գիտության նախարարի 2012 թվականի հոկտեմբերի 14-ի N 1507-Ն հրամանում փոփոխություն կատարելու մասին» ՀՀ կրթության, գիտության, մշակույթի և սպորտի նախարարի հրամանի  նախագծի ընդունումը չի նախատեսում  պետական բյուջեի  ծախսերի ավելացում:

